
Seo í an seachtú tuarascáil chuig Parlaimint na hEorpa agus chuig na Parlaimintí náisiúnta 

i gcomhréir le hAirteagal 71 CFAE agus le hAirteagal 6(2) de Chinneadh 2010/131/AE1 

ón gComhairle lena mbunaítear an Buanchoiste um an gcomhar oibríochtúil sa tslándáil 

inmheánach (COSI), lena bhforáiltear go gcaithfidh an Chomhairle imeachtaí an Bhuanchoiste 

a chur in iúl do Pharlaimint na hEorpa agus do na Parlaimintí náisiúnta.  

 

Cuirtear i láthair sa tuarascáil seo gníomhaíochtaí COSI le linn na tréimhse 

Iúil 2020 - Nollaig 2021, faoi Uachtaránachtaí Gearmáine, na Portaingéile agus na Slóivéine. 

1. ACHOIMRE FEIDHMIÚCHÁIN 

Faoi fhoireann trí Uachtaránacht na Gearmáine, na Portaingéile agus na Slóivéine, lean COSI dá 

shainordaithe a chomhlíonadh, is é sin comhar oibríochtúil na mBallstát i réimse na slándála 

inmheánaí a chomhordú, a chur chun cinn, agus a neartú. Sa cháil sin, bhí COSI ina chomhlacht 

faireacháin, ina chomhlacht comhairleach agus ina chomhlacht cinnteoireachta i dtaca 

le hionadaithe sinsearacha agus le saineolaithe as Ballstáit uile an Aontais, agus, i gcás inarbh ghá, 

leis na gníomhaireachtaí ábhartha CGB, ag cruthú sineirgí idir póilíní, lucht custaim, gardaí teorann, 

údaráis bhreithiúnacha agus gníomhaithe ábhartha eile. 

Le linn na tréimhse ó mhí Iúil 2020 go dtí mí na Nollag 2021, threoraigh COSI forbairt agus 

dul chun cinn roinnt téamaí cothrománacha agus d’éascaigh sé torthaí nithiúla oibríochtúla. 

Ba cheart ról COSI a chur i dtábhacht, go háirithe i ndáil le pléití a bhfuil tábhacht straitéiseach 

chothrománach ag baint leo don chomhphobal slándála inmheánaí, amhail tionchar na bhforbairtí 

teicniúla, a chóngaraí atá an tslándáil inmheánach agus an tslándáil sheachtrach dá chéile agus 

rochtain ar shonraí ag údaráis forfheidhmithe dlí. Is pointe cóineasúcháin é COSI maidir le téamaí 

a dtugtar aghaidh orthu sna hearnálacha beartais eile, amhail an margadh inmheánach, ach a mbíonn 

iarmhairtí díreacha acu ar an tslándáil inmheánach. Imríonn COSI ról tábhachtach ag 

an gcomhéadan idir an leibhéal straitéiseach agus an leibhéal oibríochtúil chun comhleanúnachas a 

áirithiú idir moltaí straitéiseacha agus gníomhaíocht oibríochtúil. 

Lean agus phléigh an Coiste forbairtí straitéis nua an Choimisiúin, is é sin Straitéis an Aontais um 

an Aontas Slándála, agus forbairtí na Comhpháirtíochta Eorpaí Póilíní um an tSlándáil 

Inmheánach, a mbreathnaítear orthu mar bhealach le cur chuige comhchoiteann i leith 

thimpeallacht slándála inmheánaí an Aontais Eorpaigh a bhunú agus a fheabhsú, agus d’ullmhaigh 

an Coiste Dréacht-Chonclúidí ón gComhairle i ndáil leis sin. Tá sin le baint amach trí chomhar 

trasteorann níos láidre na mBallstát, trí mhalartú faisnéise agus trí ghníomhaíocht chomhpháirteach 

oibríochtúil atá bunaithe ar fhaisnéis a fheabhsú, i measc nithe eile. Bunaíodh na pléití sin ar an 

obair a rinne an fhoireann trí Uachtaránacht a bhí ann roimhe seo (an Chróit, an Fhionlainn, 

an Rómáin) maidir leis an treo ina mbeidh an tslándáil inmheánach ag COSI ag dul amach anseo. 

Ba phríomhthéamaí láidre sna díospóireachtaí sin go léir leanúnachas chur chuige straitéiseach 

na mBallstát agus institiúidí an Aontais agus na gníomhaíochta ábhartha araon, chomh maith le cur 

chun feidhme comhsheasmhach na mbeart atá ann cheana agus an gá atá le clár oibre 

idirinstitiúideach arna chomhaontú go comhpháirteach a d’fhéadfaí a chur chun feidhme go 

comhpháirteach. 

Ó thosaigh paindéim COVID-19, choinnigh COSI súil ghéar ar an tionchar a bhí ag an bpaindéim ar 

an tslándáil inmheánach. Díríodh leis na pléití a rinneadh faoi Uachtaránacht na Gearmáine ar uirlisí 

agus treoraíocht iomchuí a chur ar fáil d’údaráis forfheidhmithe dlí chun a áirithiú go n-úsáidfí 

bealaí slána cumarsáide. Ba é an aidhm a bhí leis sin bealach slán sábháilte a ráthú do na 

gníomhaithe chun comhordú a dhéanamh le linn tréimhse nuair nárbh fhéidir cruinnithe fisiceacha 

a dhéanamh. Cuireadh i dtreis freisin sa phlé an ról ríthábhachtach atá ag na húdaráis 

forfheidhmithe dlí maidir leis an gcibearchoireacht a ghleic. 

Cuireadh tús le hUachtaránacht na Portaingéile an tráth céanna a cuireadh tús le feachtais 

vacsaínithe foriomlán COVID-19 san Aontas Eorpach. Ós amhlaidh atá, phléigh an Coiste, 

ina ghrúpa tacaíochta, an fhreagairt fhaisnéisbhunaithe iomchuí ar ghníomhaíochtaí calaoiseacha 

a bhaineann le vacsaíní COVID-19 agus ullmhacht le haghaidh na ngníomhaíochtaí sin. 

Ina theannta sin, le linn Uachtaránacht na Slóivéine, thacaigh COSI le cur chuige comhordaithe 

Eorpach a chruthú chun insíothlú coiriúil a chosc maidir le cistí aisghabhála COVID-19. 

Tá athrú as cuimse i gceist le forbairt na teicneolaíochta dár sochaí ar fud na n-earnálacha go léir. 

Tá sin amhlaidh freisin i gcás na gcóras ceartais choiriúil agus fhorfheidhmiú an dlí. Dá thoradh sin, 

is téama trasghearrtha ar chlár oibre COSI iad na dúshláin atá roimh an tslándáil inmheánach 

i ndomhan atá ag éirí níos cumasaithe de réir a chéile ó thaobh na teicneolaíochta agus cúrsaí 

digiteacha de. Ós amhlaidh atá, tá sé thar a bheith tábhachtach go mbeadh lucht Ceartais agus 

Gnóthaí Baile in ann cur leis an díospóireacht leanúnach ionas gur féidir leasanna ábhartha uile 

an phobail a chur san áireamh. 

Cuid de chroílár na hoibre um fhorfheidhmiú an dlí is ea an fhaisnéis ábhartha a choinneáil agus 

rochtain a fháil uirthi, í a anailísiú agus gníomhú dá réir laistigh de chumhachtaí arna bhforordú 

go dlíthiúil. Tá sé ríthábhachtach chun a áirithiú go mbeidh sé de chumas ag na córais ceartais 

choiriúil agus ag na gníomhaireachtaí forfheidhmithe dlí rochtain a fháil ar shonraí i dtimpeallacht 

dhigiteach, mar a dhéanann siad cheana féin as líne, lena n-áirítear sonraí cumarsáide criptithe agus 

fianaise leictreonach. Is mó an gá sin mar gheall ar an leas gan teorainn a bhaintear as forbairtí 

teicneolaíochta sa saol coiriúil. Chuir COSI i bhfios go láidir nach mór go rachadh forbairtí 

ginearálta an bheartais dhigitigh chun tairbhe na hearnála CGB freisin, go dtabharfaí aghaidh ag an 

am céanna ar na rioscaí gaolmhara agus go n-íoslaghdófaí iad. Dá thoradh sin, tá gá le leibhéal ard 

comhordaithe thar réimse leathan beartas amhail an margadh inmheánach, teileachumarsáid, criptiú 

agus cosaint sonraí. 

Tá na saincheisteanna a bhaineann le forbairtí teicneolaíochta amhail an chibearshlándáil, 

an chibearchoireacht agus an intleacht shaorga éirithe níos suntasaí, lena n-áirítear i ngeall ar ráig 

phaindéim COVID-19, de réir mar atá gníomhaíochtaí coiriúla tar éis teacht isteach níos mó sa saol 

ar líne. 

Ba dhíol sásaimh do COSI gur bunaíodh Mol Nuálaíochta an Aontais maidir leis an tSlándáil 

Inmheánach mar ardán comhpháirteach trasearnála nuálaíochta ilghníomhaireachta chun tacú le 

taighde agus nuálaíocht chun slándáil inmheánach an Aontais a fheabhsú agus a mhéadú. Is é ról 

an Mhoil feidhmiú mar ardán a thacaíonn le húdaráis forfheidhmithe dlí na mBallstát chun réitigh 

nuálacha ar dhúshláin a d’fhéadfadh a bheith ann amach anseo a shainaithint agus a bhaint amach trí 

uirlisí saincheaptha bunúsacha atá comhoiriúnach do chearta bunúsacha. 

Ba shaintréith den fhoireann trí Uachtaránacht ina hiomláine na pléití ar an Intleacht Shaorga (AI), 

ós rud é gur dhírigh an Coiste ar na deiseanna d’údaráis forfheidhmithe dlí a eascraíonn as córais 

intleachta saorga a úsáid agus ar na himpleachtaí a bhaineann le huirlisí is ábhartha d’fhorfheidhmiú 

an dlí a aicmiú mar fheidhmchláir intleachta saorga ardriosca agus ar úsáidí áirithe a thoirmeasc 

(aghaidh-aithint in áiteanna poiblí chun críocha fhorfheidhmiú an dlí). Chuir COSI i dtábhacht a 

riachtanaí atá sé go gcloisfí guth lucht CGB sa chaibidlíocht faoin nGníomh um 

an Intleacht Shaorga atá ar siúl sa mheitheal ábhartha (Telecom) agus a thábhachtaí atá sé 

ceisteanna slándála inmheánaí a chomhtháthú níos fearr sa chreat rialála foriomlán. 

Chomh maith leis sin, phléigh COSI na dúshláin agus na deiseanna d’údaráis forfheidhmithe dlí a 

eascraíonn as criptiú a úsáid. Go deimhin, bhí an gá atá le cothromaíocht a aimsiú idir an 

ceart chun príobháideachta agus cumarsáid shlán ar líne, agus an gá atá leis na húdaráis inniúla 

rochtain dhleathach a fháil ar shonraí chun críche imscrúdaithe choiriúil i gcroílár phléití an Choiste 

le linn na dtrí Uachtaránacht. 

Cuireadh COSI san áireamh san obair ar Rún maidir le criptiú a ghlac an Chomhairle i mí 

na Nollag 2020. Chomh maith leis an ngá atá ann an chothromaíocht cheart a bhaint amach idir 

príobháideachas ar líne agus riachtanais forfheidhmithe dlí, ba cheart a chur i dtreis freisin 

nach bhfuil aon réiteach réamhchinntithe ar fáil agus nach féidir aicearraí teicneolaíochta a 

úsáid chun é sin a bhaint amach. Ina ionad sin, tá gá le hidirphlé réamhghníomhach leis an tionscal, 

ina mbeidh taighdeoirí agus an lucht acadúil rannpháirteach chomh maith, chun réitigh 

a shainaithint, a fhorbairt agus a mheas atá inbhuanaithe ó thaobh an dlí de, atá indéanta go teicniúil 

agus a d’fhéadfadh cabhrú leis an gcothromaíocht ríthábhachtach sin a bhaint amach. Arna iarraidh 

sin do COSI, tá ról gníomhach ag Mol Nuálaíochta an Aontais maidir le tacú leis an obair sin. 

Chuir an Coiste chun suntais freisin an ról ábhartha atá ag údaráis forfheidhmithe dlí sa 

chibearshlándáil agus sa chomhrac i gcoinne na cibearchoireachta, agus chuir sé i bhfios go láidir 

gur gá an dá ghné oibre a thabhairt le chéile chun cur chuige comhtháite agus níos comhordaithe 

a chruthú chun cur i gcoinne bagairtí ábhartha. 

Ba thosaíocht bhuan ar chlár oibre COSI é an fhrithsceimhlitheoireacht. I dteannta 

na Measúnuithe ar Bhagairt na frithsceimhlitheoireachta, tugadh aird ar leith ar fhorbairtí 

a bhaineann le trodaithe eachtracha sceimhlitheoireachta, lena n-áirítear trodaithe fillte, ábhar 

sceimhlitheoireachta ar líne agus daoine a mheastar go bhfuil bagairt sceimhlitheoireachta nó 

bagairt antoisceach fhoréigneach ag baint leo – ‘Gefährder’. D'fhorbair na Ballstáit 

comhthuiscint agus critéir chomhchoiteanna tháscacha chun faisnéis maidir leis na daoine sin a 

scrúdú. D‘fhormhuinigh COSI an próiseas chun faisnéis arna fáil ó thríú tíortha iontaofa maidir le 

FTFanna atá faoi dhrochamhras a iontráil i gCóras Faisnéise Schengen (SIS), rud a d’fhágfadh 

go mbeadh tuiscint níos fearr ann ar na deiseanna atá ann cheana faoi reachtaíocht an Aontais agus 

faoin reachtaíocht náisiúnta. Le linn Uachtaránacht na Slóivéine, díríodh ar na Balcáin Thiar agus 

tugadh aghaidh, i dteannta le COTER, ar shaincheisteanna a bhaineann leis an nasc idir an tslándáil 

inmheánach agus an tslándáil sheachtrach. Tar éis ghabháil cumhachta an Talaban, rinne COSI 

a mheas ar an staid san Afganastáin agus, i mí Mheán Fómhair 2021, ba dhíol sásaimh dó 

an Plean Gníomhaíochta Frithsceimhlitheoireachta maidir leis an Afganastáin chun aghaidh 

a thabhairt ar an tionchar carnach a d’fhéadfadh a bheith ag staid na hAfganastáine ar shlándáil 

inmheánach an Aontais. 

Lean COSI dá ról lárnach a fheidhmiú i stiúradh EMPACT (an tArdán Eorpach Ildisciplíneach 

i gCoinne Bagairtí Coiriúla), a ndearnadh ionstraim bhuan de don chomhrac i gcoinne na 

coireachta idirnáisiúnta eagraithe tromchúisí tar éis Chinneadh ón gComhairle i mí an Mhárta 2021. 

Mar a leagtar amach i dTéarmaí Tagartha EMPACT, lean COSI, le cúnamh óna Ghrúpa Tacaíochta, 

de mheastóireacht a dhéanamh ar chur chun feidhme na bPleananna Gníomhaíochta Oibriúcháin, 

trí fhaireachán a dhéanamh ar rannpháirtíocht na mBallstát, agus ar ghníomhaithe ábhartha eile 

chun cur chun feidhme éifeachtúil na ngníomhaíochtaí a áirithiú. 

Le linn na tréimhse tuairiscithe, rinne an Coiste a mheas ar thorthaí na meastóireachta 

neamhspleáiche a rinneadh ar thimthriall EMPACT 2018-2021 agus léirigh sé ábharthacht, 

éifeachtacht, éifeachtúlacht agus comhleanúnachas na hionstraime sin. 

D’oibrigh COSI chun tosaíochtaí nua an Aontais maidir le coireacht a shainaithint do thimthriall 

EMPACT 2022-2025 atá ar na bacáin, ar bhonn Mheasúnú an Aontais ar Bhagairt na Coireachta 

Tromchúisí agus Eagraithe 2021. Ghlac an Chomhairle na tosaíochtaí maidir le coireacht i mí 

na Bealtaine 2021. 

Leagadh béim ar an ngá atá le hinfheictheacht EMPACT a fheabhsú chun na torthaí láidre 

oibríochtúla a fuarthas sa chomhrac i gcoinne na coireachta idirnáisiúnta eagraithe tromchúisí 

a chur chun suntais. I bhfianaise an mhéid sin, forbraíodh Straitéis Chomhpháirteach 

Cumarsáide EMPACT agus bunaíodh líonra de chumarsáidithe EMPACT chun infheictheacht 

EMPACT a fheabhsú san fhadtéarma. 

Ba dhíol sásaimh do COSI an Teachtaireacht ón gCoimisiún maidir le Straitéis an Aontais chun 

dul i ngleic leis an gcoireacht eagraithe 2021-2025 mar bhealach chun borradh a chur faoi 

fhorfheidhmiú an dlí agus faoin gcomhar breithiúnach. 

Tar éis an phlé a thosaigh sna trí Uachtaránacht a bhí ann roimhe seo , d’oibrigh foireann trí 

Uachtaránacht na Gearmáine-na Portaingéile- na Slóivéine chun feabhas a chur ar imscrúduithe 

airgeadais san Aontas. Chuir COSI in iúl go dtacaíonn sé leis an bpacáiste reachtach nua maidir le 

frithsciúradh airgid agus cur i gcoinne mhaoiniú na sceimhlitheoireachta, pacáiste a mbeidh 

tionchar suntasach aige ar lucht Ceartais agus Gnóthaí Baile. 

Ós rud é gur chruthaigh líonraí smuigleála go raibh teacht aniar iontu in aghaidh phaindéim 

COVID-19 agus ghníomhaíochtaí forfheidhmithe dlí atá ag athrú, mhol an Coiste feabhas a chur ar 

chosaint theorainneacha seachtracha an Aontais agus chuir sé tús leis an bplé ar 

an bPlean Gníomhaíochta in aghaidh Smuigleáil Imirceach (2021 - 2025), a moladh le déanaí, 

agus ba dhíol sásaimh dó cur chuige comhordaithe idir na húdaráis Eorpacha agus náisiúnta, chomh 

maith le rannpháirtíocht ghníomhaireachtaí ábhartha CGB an Aontais. 

Tar éis Comhshocrú Sibhialtach CBSC a ghlacadh, leanadh leis na hiarrachtaí a bhaineann le 

comhar agus le neartú sineirgí agus comhlántachta idir struchtúir shibhialtacha CBSC agus 

gníomhaithe CGB. Faoin nasc idir an tslándáil inmheánach agus an tslándáil sheachtrach, 

dhírigh COSI agus an Coiste Polaitiúil agus Slándála (PSC) ar ghníomhaíocht chomhleanúnach 

an Aontais a fhorbairt agus ar bhainistiú géarchéime sibhialtaí a neartú chun aghaidh a thabhairt 

ar thosaíochtaí inmheánacha/slándála seachtraí an Aontais agus na mBallstát, lena n-áirítear 

trí bhailchríoch a chur ar na mionchoincheapa laistigh den Chomhshocrú Sibhialtach 

lena gcumhdaítear raon feidhme an chomhair sin i roinnt réimsí coireachta agus iad a chomhtháthú 

go héifeachtach i bpleanáil misean. Thairis sin, phléigh COSI bunú an Chompáis Straitéisigh 

a ghlacfar go luath. 

2. ÁBHAIR CHOTHROMÁNACHA 

a. Straitéis an Aontais um an Aontas Slándála agus Slándáil Inmheánach agus Comhpháirtíocht 

Eorpach Póilíní 

Phléigh COSI Straitéis nua an Aontais um an Aontas Slándála1 a d’fhorbair an Coimisiún, 

lena ndírítear ar an tslándáil inmheánach laistigh den Aontas a mheas mar éiceachóras iomlán agus 

ar dhul i ngleic léi. Ag gabháil leis an Straitéis bhí pleananna gníomhaíochta sonracha maidir le 

drugaí2, gáinneáil ar airm thine3 agus mí-úsáid ghnéasach leanaí4. I mí Mheán Fómhair 2020, léirigh 

COSI comhaontú ginearálta maidir leis an bpacáiste, á chur i dtreis dó tábhacht mhéadaitheach na 

saincheisteanna a bhaineann leis an nuálaíocht agus le teicneolaíochtaí suaiteacha, an nasc idir 

an tslándáil inmheánach agus an tslándáil sheachtrach, agus gur gá do lucht fhorfheidhmithe an dlí 

rochtain a fháil go dleathach ar fhaisnéis agus idir-inoibritheacht. 

D’ullmhaigh COSI na Dréacht-Chonclúidí ón gComhairle maidir le Slándáil Inmheánach agus an 

Chomhpháirtíocht Eorpach Póilíní5. Ba dhíol sásaimh do na toscaireachtaí clár agus comhordú na 

foirne trí Uachtaránacht (DE-PT-SI) maidir le tionscnaimh nua lena bhfeabhsaítear an tslándáil 

inmheánach agus a bhaineann le Straitéis nua an Aontais Eorpaigh maidir le hAontas Slándála. 

Leagtar amach sna conclúidí na garspriocanna chun comhpháirtíocht éifeachtach Eorpach 

don tslándáil inmheánach a bhunú don tréimhse 2020 – 2025, chomh maith leis an mbealach chun 

cinn a léiriú maidir le hábhair amhail an comhar Eorpach i bhforfheidhmiú an dlí a neartú, 

a thábhachtaí atá sé a chur ar chumas na n-údarás forfheidhmithe dlí úsáid a bhaint as 

teicneolaíochtaí nua, an gá atá le dul i ngleic go héifeachtach le dúshláin dhomhanda (i.e. coireacht 

eagraithe thrasnáisiúnta, sceimhlitheoireacht a chosc agus a chomhrac) agus comhar idirnáisiúnta 

a fheabhsú i réimse na slándála, chomh maith le comhar trasteorann i bhforfheidhmiú an dlí 

a threisiú. 

                                                 
1 10010/20 
2 9945/20 ADD 1 
3 10035/20 ADD 1 
4 9977/20 
5 12862/20 

b. Impleachtaí phaindéim COVID-19 

Ó earrach na bliana 2020 i leith, tá paindéim COVID-19 agus a tionchar slándála inmheánaí curtha 

i gcroílár chlár oibre COSI. 

Tháinig athruithe ar choireacht thromchúiseach agus ar choireacht eagraithe mar thoradh ar 

phaindéim COVID-19, d’imir an phaindéim tionchar ar ghníomhaíochtaí na n-údarás 

forfheidhmithe dlí freisin. Go háirithe, phléigh COSI, faoi cheannaireacht Uachtaránacht 

na Gearmáine, an úsáid a bhaineann LEA as bealaí slána cumarsáide67, mar bhealach tábhachtach 

chun comhar láidir a dheonú chun tacú le slándáil inmheánach an Aontais agus chun roinnt de na 

srianta ar chruinnithe oibríochtúla fisiciúla a shárú. Thacaigh COSI le réiteach cumarsáide slán 

uile Aontais a fhorbairt, ina mbeadh ról comhordúcháin ag Europol, agus ba dhíol sásaimh dó gur 

bunaíodh treochlár maidir le Cumarsáid Shlán d'Fhorfheidhmiú Dhlí an Aontais A Shíneadh 

sa ghearrthéarma, sa mheántéarma agus san fhadtéarma. 

Spreag an phaindéim gníomhaíochtaí coiriúla agus calaoiseacha a bhaineann le hearraí agus 

seirbhísí leighis. Thug Grúpa Tacaíochta COSI aghaidh ar shaincheist na calaoise i dtaca le vacsaíní 

COVID-198 agus ar chleachtais chalaoiseacha eile a bhaineann le trealamh leighis agus cosanta 

i gcoinne an víris a chur ar fáil i mí an Mhárta 2021 faoi Uachtaránacht na Portaingéile. Léiríodh ag 

an gcruinniú gur ar scála íseal a rinneadh calaois vacsaíní, iarrachtaí calaoise dírithe ar oifigigh 

rialtais, cásanna inar díoladh vacsaíní bréige nó teastais bhréagacha ar an ngréasán dorcha nó 

goid/robáil fíor-vacsaíní. D’ainneoin nár measadh gur bagairt mhór atá ann, chuir an Coiste i dtreis 

gur gá dlúthfhaireachán a dhéanamh ar fhorbairtí, feabhas a chur ar an bhfaisnéis trí mhalartú 

éifeachtach faisnéise idir LEA na mBallstát agus institiúidí, comhlachtaí agus gníomhaireachtaí 

an Aontais chun an ullmhacht a threisiú le haghaidh freagairtí oibríochtúla láithreacha de réir mar is 

gá. 

                                                 
6 10315/20 
7 12860/1/20 REV 1 
8 7236/21 

Thug COSI aghaidh ar insíothlú coiriúil a chosc maidir le cistí aisghabhála COVID9 mar ábhar 

tosaíochta. Rinne an coiste a mheas ar na conclúidí ar thángthas orthu le linn an chéad chruinnithe 

den Fhóram Next Generation EU - Forfheidhmiú an Dlí, a tionóladh i mí Mheán Fómhair 2021, inar 

cuireadh chun suntais an cosc mar uirlis chun a áirithiú go mbainfear amach a gceann scríbe agus 

go gcomhlíonfaidh siad a gcuspóirí. Mar ullmhúchán do dhíospóireacht de chuid na Comhairle ina 

leith sin, thacaigh COSI le cur chuige comhordaithe a bhunú chun calaoisí cistí aisghabhála 

a chomhrac agus a chosc, agus an tábhacht a bhaineann le comhar idir gníomhaireachtaí CGB agus 

le malartú éifeachtach faisnéise idir na gníomhaithe ábhartha uile á chur chun suntais aige. 

c. Forbairtí teicneolaíochta agus an tslándáil inmheánach 

Tá forbairt na teicneolaíochta agus an digiteáil ina ndeiseanna cinniúnacha ar fud 

na n-earnálacha uile. Is ionann sin do chórais cheartais choiriúil agus d’fhorfheidhmiú an dlí. Ní 

mór do lucht CGB a bheith in ann an díospóireacht maidir leis na saincheisteanna uile atá i gceist 

a thuiscint agus a stiúradh, lena n-áirítear maidir le tograí reachtacha a mbeidh éifeacht dhíreach acu 

ar an earnáil ach a láimhseáiltear in earnálacha eile, amhail an Gníomh um an Intleacht Shaorga 

agus an togra maidir leis an nGníomh um Sheirbhísí Digiteacha. Tacaíodh leis sin trí mhalartuithe 

sa Chomhairle CGB agus i bhfóraim oibre ábhartha CGB. Tá ról lárnach ag próisis chomhordúcháin 

náisiúnta agus ba cheart a áirithiú leo go ndéanfaí breithnithe in earnáil na slándála inmheánaí 

a dhíriú mar is ceart chuig na comhlachtaí ullmhúcháin atá i gceannas ar an gcaibidlíocht. 

                                                 
9 13679/21 

3. AN FHRITHSCEIMHLITHEOIREACHT 

Cé gur tháinig meath ar líon agus ar thionchar na n-ionsaithe sceimhlitheoireachta in 2020 

agus 2021, ba thosaíocht mhór ar chlár oibre COSI an fhrithsceimhlitheoireacht i gcónaí, 

lena gceanglaítear cur chuige ildisciplíneach chun dul i ngleic leis an mbagairt seo ar shlándáil 

an Aontais. Díríodh go sonrach ar an ngéarchéim leanúnach san Afganastáin agus ar a tionchar 

ar shlándáil inmheánach an Aontais. 

a. Freagairt, tosaíochtaí agus bealach chun cinn an Aontais 

Faoin bhFoireann trí Uachtaránacht, lean COSI de thosaíocht a thabhairt 

don fhrithsceimhlitheoireacht, agus dul chun cinn á dhéanamh san obair a tosaíodh le linn 

na n-uachtaránachtaí a bhí ann roimhe seo d’fhonn treoshuíomh straitéiseach a thabhairt 

don chomhar oibríochtúil maidir leis an sceimhlitheoireacht a chosc agus a chomhrac ar leibhéal 

an Aontais.  

D'fhormhuinigh COSI freisin an próiseas chun meastóireacht a dhéanamh ar fhaisnéis ó thríú 

tíortha maidir le trodaithe eachtracha sceimhlitheoireachta (FTFanna) atá faoi 

dhrochamhras i gCóras Faisnéise Schengen (SIS)10, agus lena bhféadfaí an fhaisnéis sin a 

iontráil, le tacaíocht theicniúil Europol. Cuireadh tús leis an bpróiseas deonach den chéad uair sa 

dara leath de 2021 agus tá sé le hathbhreithniú sa dara leath de 2022. Ar bhonn na hoibre a rinneadh 

sa Mheitheal um Sceimhlitheoireacht, thacaigh an Coiste le gníomhaíocht bhreise atá beartaithe 

chun feabhas a chur ar an gcomhar i bhforfheidhmiú an dlí i leith daoine a mheastar a bhfuil 

bagairt sceimhlitheoireachta nó bagairt antoisceach fhoréigneach ag baint leo ‘Gefährder’11, 

chun gníomhaíocht chomhordaithe agus comhroinnt éifeachtach faisnéise a chothú ar 

an leibhéal Eorpach.  

                                                 
10 13037/20 
11 13035/20 

b. Measúnuithe an Aontais ar bhagairt na frithsceimhlitheoireachta 

De réir an nós imeachta bhunaithe12, d’fhormhuinigh COSI gach seimeastar na moltaí maidir le 

Measúnú Bagartha an Aontais i réimse na frithsceimhlitheoireachta131415. Moltar sna 

trí Mheasúnú ar Bhagairt gur gá aghaidh a thabhairt ar an antoisceachas foréigneach agus ar an 

sceimhlitheoireacht de gach cineál, i bhfianaise an mhéadaithe ar an bpolarú sa tsochaí atá ag dul in 

olcas mar gheall ar phaindéim COVID-19. 

Tuairiscíodh sna Measúnuithe ar Bhagairt de chuid an Choiste Frithsceimhlitheoireachta go bhfuil 

méadú tagtha ar an mbagairt ó antoisceachas foréigneach na heite deise (VRWE). Meastar fós gur 

bagairt íseal í an bhagairt a eascraíonn as antoisceachas foréigneach na heite clé agus ainrialaithe 

(VLWAE) ach go bhfuil sí ag dul i méid. Dealraíonn sé go méadaíonn VRWE agus VLWAE 

i gcoibhneas le héabhlóid phaindéim COVID-19 agus a hiarmhairtí socheacnamaíocha, agus 

mar fhreagairt ar rialacháin rialtais chun an phaindéim a shrianadh. 

c. Plean Gníomhaíochta Frithsceimhlitheoireachta an Aontais maidir leis an Afganastáin 

Tar éis ghabháil cumhachta an Talaban san Afganastáin, thionóil Uachtaránacht na Slóivéine 

cruinniú urghnách na Comhairle d’Airí Gnóthaí Baile an Aontais an 31 Lúnasa 2021 chun plé 

a dhéanamh ar a bhfuil ag titim amach sa tír agus ar an tionchar a d'fhéadfadh a bheith ar 

an gcosaint idirnáisiúnta, ar an imirce agus ar an tslándáil. I ngeall ar an dúshlán a eascraíonn as 

an ngéarchéim san Afganastáin, tá gá le comhordú níos láidre idir an tslándáil inmheánach agus 

an tslándáil sheachtrach.  

                                                 
12 13414/1/17 REV 1 
13 12866/20 
14 8372/21 
15 13682/21 

Le linn chruinniú COSI-PSC i mí Mheán Fómhair 2021, thug na toscaireachtaí dá n-aire an staid 

dhaonnúil agus eacnamaíoch chriticiúil sa tír ó Thoscaire Speisialta an Aontais Eorpaigh 

don Afganastáin. Ar an ócáid chéanna, thíolaic Comhordaitheoir Frithsceimhlitheoireachta 

an Aontais Eorpaigh an Plean Gníomhaíochta Frithsceimhlitheoireachta maidir leis 

an Afganastáin16 a forbraíodh i gcomhar le seirbhísí an Choimisiúin, SEGS, Uachtaránacht 

na Slóivéine agus gníomhaireachtaí ábhartha CGB de chuid an Aontais. Leagtar amach 

sa Phlean Gníomhaíochta 23 mholadh le haghaidh gníomhaíochta, agus iad roinnte i gceithre 

réimse: 1) seiceálacha slándála – insíothlú a chosc; 2) faisnéis/fadbhreathnaitheacht straitéiseach: 

cosc a chur ar an Afganastáin a bheith ina limistéar sábháilte do ghrúpaí sceimhlitheoireachta; 3) 

bolscaireacht agus slógadh a fhaireachán agus a chomhrac; 4) dul i ngleic leis an gcoireacht 

eagraithe mar riosca maoinithe sceimhlitheoireachta. Ba dhíol sásaimh do COSI agus 

don Choiste Polaitiúil agus Slándála an Plean Gníomhaíochta mar bhunús cuimsitheach don 

ghníomhaíocht a dhéanfar amach anseo, agus chuir na toscaireachtaí i dtreis a thábhachtaí atá sé dul 

i dteagmháil le gníomhaithe idirnáisiúnta, le tíortha sa réigiún, agus le gníomhaireachtaí CGB 

de chuid an Aontais chun feabhas a chur ar chásanna faisnéise agus slándála.  

Mar cheann de cholúin an Phlean Gníomhaíochta, d’fhormhuinigh toscaireachtaí COSI an prótacal 

lena leagtar síos an nós imeachta le haghaidh seiceálacha slándála feabhsaithe ar dhaoine 

a thrasnaíonn teorainneacha seachtracha an Aontais nó a thrasnaigh iad tar éis an méid a thit 

amach san Afganastáin17.  

                                                 
16 12315/21 
17 13683/21 

4. EMPACT (an tArdán Eorpach Ildisciplíneach i gcoinne Bagairtí Coiriúla) 

Téann an tArdán Eorpach Ildisciplíneach i gcoinne Bagairtí Coiriúla (EMPACT) i ngleic leis 

na bagairtí is tábhachtaí a bhaineann leis an gcoireacht idirnáisiúnta eagraithe thromchúiseach 

a bhfuil tionchar aici ar an Aontas Eorpach. Le EMPACT, neartaítear faisnéis, comhar straitéiseach 

agus oibríochtúil i measc údaráis náisiúnta, institiúidí agus comhlachtaí an Aontais, agus 

comhpháirtithe idirnáisiúnta. Feidhmíonn EMPACT i dtimthriallta ceithre bliana, ag díriú 

ar thosaíochtaí coiteanna an Aontais maidir leis an gcoireacht. 

Tá trí phríomhghné ag EMPACT. Tá sé bunaithe ar fhaisnéis agus déantar anailís ar na sonraí 

a bhailítear chun measúnú níos fearr a dhéanamh ar bhagairtí a bhaineann le coireacht, rud 

a chuirfidh ar chumas lucht déanta cinntí acmhainní a leithdháileadh ar bhealach níos fearr agus 

straitéisí agus oibríochtaí spriocdhírithe a fhorbairt i gcoinne na coireachta. Tá EMPACT 

ildisciplíneach, ní hamháin na póilíní atá bainteach leis ach custaim, gardaí teorann, seirbhísí 

ionchúisimh phoiblí agus, i gcás inarb ábhartha, údaráis eile freisin, lena n-áirítear, mar shampla, an 

earnáil phríobháideach a d’fhéadfadh a bheith an-tábhachtach chun cur i gcoinne coireanna áirithe 

(an chibearchoireacht, cuir i gcás). Is í an tríú gné go gcuirtear EMPACT chun feidhme 

trí chur chuige lárnach. Áirítear le EMPACT gníomhaíochtaí oibríochtúla agus straitéiseacha agus 

ní hamháin go ndíríonn sé ar bhearta diansmachta ach glacann sé cur chuige coisctheach freisin. Ar 

an iomlán, is cur chuige réamhghníomhach é chun an choireacht a chomhrac agus cuireann an modh 

sin ar chumas EMPACT, le cúnamh agus treoir straitéiseach ó COSI agus treoir theicniúil ó 

COSI SG, cuspóirí straitéiseacha a aistriú ina ngníomhaíochtaí nithiúla oibríochtúla. Tréimhse 

an-tábhachtach do EMPACT a bhí sa tréimhse ó mhí Iúil 2020 go dtí mí na Nollag 2021 agus bhí 

go leor forbairtí iarmhartacha ar bhain dianobair ón bhfoireann trí Uachtaránacht leo agus a 

baineadh amach in ainneoin na ndúshlán a chruthaigh COVID-19. 

I dtreo dheireadh gach timthrialla EMPACT, is féidir meastóireacht neamhspleách a dhéanamh 

mar ionchur don chéad timthriall eile ina scaipfear na torthaí ar thoscairí COSI. 

I mí Dheireadh Fómhair 2020, léiríodh sa mheastóireacht neamhspleách do 2018-202118 go bhfuil 

EMPACT ábhartha, éifeachtach, éifeachtúil, comhleanúnach agus go léirítear leis breisluach 

an Aontais Eorpaigh. Mar sin féin, leagadh amach sa staidéar meastóireachta 21 mholadh 

a bhaineann le roinnt saincheisteanna sainaitheanta. De bhun dianphlé a rinneadh ag cruinniú 

COSI SG, dhréachtaigh Uachtaránacht na Gearmáine treochlár ina leagtar amach an bealach chun 

cinn, lena n-aithnítear na príomhghníomhaithe agus an amlíne atá beartaithe i ndáil leis na moltaí 

a chur chun feidhme19. 

                                                 
18 11992/20 + ADD 1 
19 13686/2/20 REV 2 

Ba é príomhchuspóir Uachtaránacht na Portaingéile le haghaidh EMPACT ullmhú do thimthriall 

EMPACT 2022-2025. Is éard a bhí i gceist na Conclúidí ón gComhairle maidir le buanleanúint 

le timthriall beartais an Aontais le haghaidh coireacht idirnáisiúnta eagraithe 

thromchúiseach: EMPACT 2022+20 a ghlac an Chomhairle CGB i mí an Mhárta 2021. Ar na 

príomhathruithe a rinneadh sa timthriall roimhe sin bhí bunú EMPACT mar phríomhionstraim 

bhuan. 

Thug COSI dá aire Measúnú an Aontais ar Bhagairt na Coireachta Tromchúisí Eagraithe 

(EU SOCTA) 202121 a d’ullmhaigh Europol agus ina leagtar amach forbairtí reatha agus 

réamh-mheasta na coireachta tromchúisí eagraithe. Chuir EU SOCTA agus an Doiciméad Beartais 

Comhairleach 22 (a dhréachtaigh an Uachtaránacht agus an Coimisiún) leis na conclúidí 

ón gComhairle lena leagtar síos tosaíochtaí an Aontais maidir le coireacht do thimthriall 

EMPACT 2022-202523 a ghlac an Chomhairle i mí na Bealtaine. Leagtar amach sna 

conclúidí 10 dtosaíocht de chuid an Aontais maidir le coireacht le cur chun feidhme trí 15 phlean 

gníomhaíochta oibríochta. 

Rinne Uachtaránacht na Slóivéine obair leantach maidir le tuilleadh sonraí teicniúla a d’eascair as 

na conclúidí ón gComhairle mar ullmhúchán do thimthriall EMPACT 2022-2025. Dá bhrí sin, 

ainmníodh tiománaithe agus comhthiománaithe do na pleananna gníomhaíochta oibríochta. 

Ina theannta sin, glacadh na pleananna gníomhaíochta oibríochta do 2022 agus rinneadh 

athbhreithniú orthu24. 

Ba théama lárnach sa tréimhse tuairiscithe í cumarsáid EMPACT. Forbraíodh comhstraitéis 

cumarsáide EMPACT25 agus bunaíodh Líonra de chumarsáidithe EMPACT. 

Ar deireadh, lean maoiniú EMPACT ar aghaidh trí na hUachtaránachtaí agus le cruthú meitheal 

ad hoc maidir le maoiniú EMPACT26 cuidíodh le toscaireachtaí agus maoiniú EMPACT 

do 20212728 á chomhaontú acu. Rinneadh faireachán ar EMPACT i gcónaí trí chruinnithe 

comhordaitheoirí náisiúnta EMPACT, le hobair leantach ó COSI SG agus COSI. 

                                                 
20 6481/21 
21 6818/21 
22 7232/21 
23 9184/21 
24 13114/21 
25 13112/2/21 REV 2 
26 11773/20 
27 10372/20 
28 11502/21 

5. AN CHOIREACHT IDIRNÁISIÚNTA THROMCHÚISEACH EAGRAITHE 

a. Straitéis an Aontais Eorpaigh maidir leis an gCoireacht Eagraithe 2021-2025 

Le linn chruinniú mhí na Bealtaine 2021, d’fháiltigh an Coiste roimh an Teachtaireacht 

ón gCoimisiún maidir le Straitéis an Aontais Eorpaigh chun dul i ngleic leis an gcoireacht 

eagraithe 2021-2025, a spriocanna agus a thograí29.  

Tá an Straitéis bunaithe ar an ngá atá le forfheidhmiú an dlí agus leis an gcomhar breithiúnach 

a threisiú, le himscrúdú éifeachtach a chur ar fáil chun cur isteach ar choireacht eagraithe, le 

deireadh a chur leis na brabúis a dhéanann an choireacht eagraithe chun insíothlú na coireachta 

eagraithe sa gheilleagar dlíthiúil a chosc, agus le forfheidhmiú an dlí agus na breithiúna atá ag 

feidhmiú sa réimse seo a chur in oiriúint don ré dhigiteach.  

Sa chomhthéacs sin, tá EMPACT sainaitheanta ag an gCoimisiún mar phríomhuirlis chun 

an Straitéis a chur chun feidhme agus chuir COSI i dtreis a ábhartha atá sé an comhrac i gcoinne 

líonraí coiriúla ardriosca a liostú i measc thosaíochtaí EMPACT. Thacaigh na toscaireachtaí leis 

an ngá atá le freagairt láidir a fhorbairt ar na dúshláin a chruthaíonn an digiteáil d’imscrúdú agus 

ionchúiseamh gníomhaíochtaí.  

b. Frithsciúradh airgid – impleachtaí don tslándáil inmheánach 

Ag eascairt as díospóireachtaí ón bhfoireann trí Uachtaránacht a bhí ag COSI roimhe seo, i mí 

an Mheithimh 2020 ghlac an Chomhairle sraith conclúidí maidir le feabhas a chur ar imscrúduithe 

airgeadais chun an choireacht thromchúiseach eagraithe a chomhrac30. D’iarr an Chomhairle ar 

an gCoimisiún an obair agus an malartú faisnéise idir Aonaid um Fhaisnéis Airgeadais (AFAnna) a 

neartú, machnamh a dhéanamh ar an gcreat dlíthiúil a fheabhsú a thuilleadh chun clárlanna láraithe 

náisiúnta cuntas bainc a idirnascadh, machnamh a dhéanamh ar an ngá atá le tuilleadh feabhais 

a chur ar an gcreat dlíthiúil le haghaidh sócmhainní fíorúla nó dul i mbun plé arís leis na Ballstáit 

maidir leis an ngá atá le teorainn reachtach ar íocaíochtaí airgid ar leibhéal an Aontais.  

                                                 
29 8514/21 
30 8927/20 

Sa chomhthéacs sin, i mí Iúil 2021, mhol an Coimisiún pacáiste reachtach nua maidir le 

frithsciúradh airgid agus maidir leis an gcomhrac in aghaidh maoiniú sceimhlitheoireachta. 

I mí Mheán Fómhair 2021, chuir an Coiste in iúl go dtacaíonn sé leis an bpacáiste lena léirítear go 

leor de na saincheisteanna a aibhsíodh sna Conclúidí thuasluaite ón gComhairle. Tugadh tacaíocht 

leathan do bhunú Údaráis um Fhrithsciúradh Airgid a mbeidh sé de chúram air an comhordú 

i measc AFAnna a chur chun cinn, tacú le AFAnna a gcumas anailíseach a fheabhsú, agus faisnéis 

airgeadais a dhéanamh ina príomhfhoinse le haghaidh gníomhaireachtaí forfheidhmithe dlí. 

Ba dhíol sásaimh do na toscaireachtaí an togra le haghaidh rialacha níos déine i ndáil le 

cripteashócmhainní/sócmhainní fíorúla chun inrianaitheacht a áirithiú agus chun cosc a chur ar 

sparáin chripteashócmhainní anaithnide31.  

c. Plean Gníomhaíochta an Aontais maidir le Smuigleáil Imirceach – gnéithe oibríochtúla 

I mí na Samhna 2021, phléigh COSI an Plean Gníomhaíochta nua maidir 

le Smuigleáil Imirceach (2021-2025)32 a thíolaic an Coimisiún. Bhí líonraí smuigleála imirceach 

an-inoiriúnaithe do ghníomhaíocht forfheidhmithe dlí a bhí ag síorathrú, do shrianta taistil le linn 

phaindéim COVID-19, agus d’athruithe lóistíochta agus comhshaoil. D’iarr na toscaireachtaí 

go ndéanfaí teorainneacha seachtracha an Aontais a chosaint ar bhealach atreisithe 

trí chomhchaighdeáin ghníomhaíochta a leagan síos, agus aird á tabhairt freisin ar na dúshláin 

a bhaineann le dúshaothrú na himirce ag gníomhaithe stáit le déanaí, agus á chur i dtreis acu an ngá 

atá ann cás den sórt sin a chosc agus prótacail a fhorbairt chun freagra a thabhairt. De réir mar 

a bhaineann líonraí smuigleála tairbhe as úsáid a bhaint as modhanna criptithe cumarsáide, as na 

meáin shóisialta agus as seirbhísí agus uirlisí digiteacha eile, mhol COSI go mbainfí leas níos fearr 

as an digiteáil chun dul i ngleic leis na feiniméin sin trí rannpháirtíocht chórasach ó Europol, ón 

Lárionad Eorpach in aghaidh Smuigleáil Imirceach (EMSC), ó Mhol Nuálaíochta 

an Aontais Eorpaigh agus ó Ghníomhaireacht an Aontais Eorpaigh um Chibearshlándáil (ENISA). 

Thairis sin, d’éiligh na toscaireachtaí go mbeadh cur chuige iomlánaíoch ann maidir le smuigleáil 

imirceach a chomhrac ós rud é gur líonraí ilchoiriúla iad tuairim is 50 % de na líonraí atá i gceist33.  

                                                 
31 11718/21 
32 12761/21 
33 13678/21 

6. CÚRSAÍ DIGITEACHA 

B’éigean do ghníomhaíochtaí a bhogadh ar líne níos mó ná riamh de dheasca phaindéim 

COVID-19. Bhain grúpaí coiriúla tairbhe den staid sin agus dlús á chur acu lena gcuid 

gníomhaíochtaí sna margaí neamhdhleathacha. D’éirigh an chibearchoireacht, amhail calaois ar líne 

nó scaipeadh ábhair dhíobhálaigh, an chibearshlándáil agus an intleacht shaorga thar a bheith 

tábhachtach. Pléadh ábhair a bhaineann leis an intleacht shaorga, criptiú agus an chibearshlándáil 

roinnt uaireanta faoin bhFoireann Trí Uachtaránacht seo.  

Le linn thréimhse na dtrí Uachtaránacht seo, rinneadh Mol Nuálaíochta an Aontais Eorpaigh 

don tSlándáil Inmheánach a mhúnlú agus a bhunú. 

a. Mol Nuálaíochta an Aontais Eorpaigh don tslándáil inmheánach 

Mar thoradh ar an obair a rinneadh le linn na dtrí Uachtaránacht a bhí ann roimhe seo, lean COSI 

de bheith ag féachaint do na forbairtí a rinneadh i ndáil le Mol Nuálaíochta an Aontais Eorpaigh 

don tSlándáil Inmheánach a bhunú. Tá an Mol ceaptha feidhmiú mar chomhardán trasearnálach 

de chuid an Aontais, arb é is aidhm dó comhordú agus comhar a áirithiú idir gníomhaithe uile 

an Aontais agus gníomhaithe náisiúnta i réimse na slándála inmheánaí34.  

Le linn chruinniú mhí Feabhra 2021, bhreathnaigh COSI ar na nuashonruithe a thíolaic Europol 

maidir leis an obair a rinne Foireann an Mhoil, bunaithe, den chuid is mó, ar chur chun feidhme 

na gceithre chúram do 2021 a shainaithin an Coiste cheana féin i mí Feabhra 202035. Chuir na 

toscaireachtaí in iúl freisin go dtacaíonn siad leis an gcur chuige a leagtar amach sa doiciméad 

a chuir Uachtaránacht na Portaingéile ar fáil, ina n-iarrtar ar na Ballstáit, i measc nithe eile, leanúint 

dá dtacaíocht don Mhol agus í a threisiú agus chuir siad de chúram ar COSI rialachas an Mhoil 

a phlé36. 

Dhearbhaigh COSI comhdhéanamh Grúpa Stiúrtha Mhol Nuálaíochta an Aontais Eorpaigh 

don tslándáil inmheánach i mí na Samhna 202137 i gcomhréir leis na rialacha a formhuiníodh in mí 

an Mheithimh 202138. Tá an Grúpa Stiúrtha ceaptha tosaíochtaí an Mhoil a fhormheas, agus 

ba cheart na tosaíochtaí sin a ghlacadh gach ceithre bliana agus athbhreithniú a dhéanamh orthu 

gach dhá bhliain. Ar bhonn na dtosaíochtaí, formheasfaidh an Grúpa Stiúrtha plean cur chun 

feidhme ilbhliantúil ina leagfar amach gníomhaíochtaí/tionscadail nithiúla an Mhoil. 

                                                 
34 12859/20 
35 5905/21 
36 5906/21 
37 13684/21 
38 8517/3/21 REV 3 

b. An Intleacht Shaorga 

Phléigh COSI na deiseanna a bhaineann leis an intleacht shaorga don tslándáil39 ag 

an bhfíschomhdháil neamhfhoirmiúil a bhí ar siúl an 13 Iúil 2020 agus tháinig sé ar chomhaontú 

maidir leis an tábhacht ar leith a bhaineann le forfheidhmiú an dlí ar fud an Aontais. Le húsáid 

chórais intleachta saorga, d’fhéadfaí obair na n-údarás forfheidhmithe dlí a éascú, trí thacú 

le himscrúduithe agus rannchuidiú leo, ach cuireadh i dtreis freisin na dúshláin a bhaineann leis 

na huirlisí sin, go háirithe i ndáil le cearta bunúsacha. Chuir an Coiste chun suntais gur gá muinín as 

uirlisí intleachta saorga a bhunú, agus shainaithin sé rialachas agus coimircí iomchuí mar bhearta 

chun na críche sin. Mhol Uachtaránacht na Gearmáine do na toscaireachtaí cur chuige coiteann a 

fhorbairt maidir leis an úsáid a bhaineann údaráis forfheidhmithe dlí as an intleacht shaorga ar fud 

an Aontais agus cur chuige dinimiciúil a ghlacadh maidir le tástáil agus rialáil.  

Chuir COSI tús le plé a bhí dírithe ar impleachtaí an togra ón gCoimisiún le haghaidh Rialachán 

maidir leis an Intleacht Shaorga, go háirithe i ndáil leis na teorainneacha ar shainaithint 

bhithmhéadrach ‘fíor-ama’ a úsáid chun críocha fhorfheidhmiú an dlí agus i ndáil leis na 

feidhmchláir intleachta saorga a liostaítear mar fheidhmchláir ardriosca40. Tar éis don Chomhairle 

Ceartais agus Gnóthaí Baile soiléiriú a iarraidh maidir le tionchar an rialacháin atá beartaithe ar 

na húdaráis agus na gníomhaíochtaí forfheidhmithe dlí, d’eagraigh Uachtaránacht na Slóivéine 

ceardlann ar líne lá iomlán chun aghaidh a thabhairt ar na hábhair imní atá fós ag pobal 

forfheidhmithe dlí agus pobal slándála inmheánaí na mBallstát maidir leis an Rialachán atá 

beartaithe. Le linn an chruinnithe a bhí ag COSI i mí na Samhna 2021, d’aithin comhchathaoirleach 

mheitheal TELECOM gur comhad cothrománach trasearnálach é, agus chuir na toscaireachtaí in iúl 

gur cúis imní dóibh an tionchar mór atá ag an togra ar earnáil CGB/forfheidhmithe dlí agus é á 

láimhseáil in earnáil eile.  

                                                 
39 10726/20 
40 8515/21 

c. Criptiú 

Meastar gur gné ríthábhachtach den saol digiteach é criptiú. Bhí an gá le cothromaíocht a aimsiú 

idir modhanna slána cumarsáide agus cearta príobháideachais a dheonú, agus an gá ag údaráis 

forfheidhmithe dlí agus údaráis bhreithiúnacha rochtain dhleathach a fháil ar shonraí chun críoch 

imscrúduithe coiriúla ina thosaíocht i gclár oibre COSI le linn na foirne trí Uachtaránacht.  

Mar ullmhúchán do dhíospóireacht na Comhairle i mí na Nollag 2020, rinne COSI a marana ar staid 

na himeartha maidir le criptiú agus ar an mbealach chun cinn agus na doiciméid a chuir 

Comhordaitheoir Frithsceimhlitheoireachta an Aontais Eorpaigh41 agus seirbhísí an Choimisiúin42 

ar fáil á gcur san áireamh. Mheas an Buanchoiste gur uirlis bhunúsach é criptiú chun 

príobháideachas, rúndacht, sláine sonraí agus infhaighteacht cumarsáide agus sonraí pearsanta a 

áirithiú, ach chuir sé i dtreis an fhéidearthacht atá ann leas a bhaint as chun críoch coiriúil. 

Eascraíonn dúshláin as an dúbailt sin d’údaráis forfheidhmithe dlí agus d’údaráis bhreithiúnacha 

toisc go bhfágann criptiú go bhfuil sé fíordheacair nó indéanta rochtain a fháil agus anailís 

a dhéanamh ar shonraí agus ar ábhar cumarsáide. Shonraigh COSI nár cheart urraim na gceart 

bunúsach (i.e. an ceart chun príobháideachta agus cosaint sonraí pearsanta) a chur i mbaol trí 

fhéidearthacht na n-údarás inniúil rochtain dhleathach a bheith acu ar shonraí ábhartha chun críocha 

atá sainithe go soiléir, an choireacht thromchúiseach agus eagraithe agus an sceimhlitheoireacht 

a chomhrac. Chuir an Buanchoiste i bhfios go láidir nach mór do ghníomhaíocht an Aontais an 

prionsabal slándáil trí chriptiú agus le slándáil in ainneoin criptiú43 a urramú.  

D’aithin an Chomhairle agus an Coimisiún araon gur gá creat rialála uile-Aontais a fhorbairt chun 

cothromaíocht a áirithiú idir rochtain dhleathach ar fhaisnéis chriptithe agus éifeachtacht 

an chriptiúcháin chun cearta bunúsacha a chosaint. Le linn chruinniú mhí na Samhna 2021, leag 

an Buanchoiste béim ar an ról lárnach nach mór a bheith aige sa phlé ar an mbealach chun cinn 

maidir le criptiú, ag meabhrú dó nach féidir leis an bhforbairt theicneolaíoch ar an ábhar seo bac 

a chur ar ghníomhaíochtaí forfheidhmithe dlí.  

                                                 
41 7675/20 
42 10730/20 
43 13084/1/20 REV 1 

d. Ról na nÚdarás Forfheidhmithe Dlí (LEA) sa chibearshlándáil 

Ciallaíonn an chibearshlándáil cosaint líonraí, rialtais nó eile, ar ionsaithe mailíseacha agus 

cibearbhagairtí chun faisnéis chriticiúil a chosaint. Is é atá i gceist le cibearchoireacht 

gníomhaíochtaí a dhéanann coirpigh atá ag iarraidh leas a bhaint as laigí daonna nó laigí 

a bhaineann leis an tslándáil sa chibearspás chun airgead nó sonraí a ghoid. Bíonn ról 

ríthábhachtach ag údaráis forfheidhmithe dlí i ndáil le cibearshlándáil agus le himscrúdú 

a dhéanamh ar chibearchoireacht, agus maidir le cibeartheagmhais44 a chomhrac agus a chosc 

chomh maith. Chuir COSI chun suntais gur féidir, leis na riachtanais agus na cineálacha cur chuige 

ó thaobh na cibearshlándála agus na cibearchoireachta de, seasaimh choinbhleachta a bheith ag an 

dá phobal, agus ag an am céanna gur féidir leo tacú le gníomhaíocht chomhordaithe a chruthú chun 

an cumas athléimneachta agus freagartha a uasmhéadú i dtaca le haon chibeartheagmhas nó 

cibearbhagairt.  

D’iarr na toscaireachtaí go mbunófaí creat rialála soiléir agus aird ar leith á tabhairt ar 

ghníomhaíochtaí forfheidhmithe dlí, ar chriptiú agus ar rochtain ar shonraí WHOIS lena 

n-áiritheofar lánurraim don phríobháideacht agus do chearta bunúsacha. 

                                                 
44 11719/21 

7. AN NASC IDIR AN tSLÁNDÁIL INMHEÁNACH AGUS AN tSLÁNDÁIL 

SHEACHTRACH 

a. Comhair idir CBSC agus CGB: An Compás Straitéiseach/Comhshocrú sibhialtach CBSC 

I mí Mheán Fómhair 2021, phlé COSI agus an Coiste Polaitiúil agus Slándála an staid mar atá 

maidir le comhar CBSC–CGB chun gníomhaíocht níos comhleanúnaí de chuid an Aontais a bheith 

ann agus chun bainistiú géarchéime sibhialtach a neartú agus aghaidh á tabhairt ar thosaíochtaí 

inmheánacha/seachtracha slándála an Aontais agus na mBallstát. Phléigh na toscaireachtaí cur chun 

cinn an chomhair sin trí ghníomhaíochtaí sonracha arb é is aidhm dóibh riaracháin agus 

gníomhaireachtaí náisiúnta agus Eorpacha a bhíonn ag déileáil le hábhair CBSC agus CGB45 

a thabhairt le chéile, dá dtagraítear sna Conclúidí ón gComhairle maidir le comhshocrú sibhialtach 

CBSC46.  

I mí Iúil agus i mí na Nollag 2021, tionóladh dhá cheardlann théamacha maidir le comhar 

CBSC - CGB sa Bhruiséil. Cuireadh chun suntais i gceardlann mhí Iúil an ngá atá le tuilleadh 

sainorduithe oibríochtúla do mhisin CBSC, le haghaidh comhordú institiúideach rialta idir COSI/an 

Coiste Polaitiúil agus Slándála, COSI SG/CIVCOM, agus le líon na bpost d’oifigigh um 

fhorfheidhmiú an dlí laistigh de na misin a mhéadú. I gceardlann mhí na Nollag, bhí na Ballstáit, 

institiúidí an Aontais agus gníomhaireachtaí CGB rannpháirteach chun tuairimí, dea-chleachtais 

agus dúshláin reatha a mhalartú maidir leis an gcomhar a chothú ó thaobh na mBallstát de.  

Phléigh na toscaireachtaí freisin staid na himeartha maidir leis an gCompás Straitéiseach, a glacadh 

i mí an Mhárta 2022.  

8. RÓL GHRÚPA TACAÍOCHTA COSI 

Lean Grúpa Tacaíochta COSI de bheith ag éascú obair COSI agus ag tacú léi, go háirithe laistigh 

de chreat Thimthriall Beartais an Aontais/an tArdán Eorpach Ildisciplíneach i gCoinne Bagairtí 

Coiriúla. Ullmhaíonn sé plé do COSI, trí mhíreanna áirithe a shocrú, ar míreanna iad is féidir a 

láimhseáil ar leibhéal Ghrúpa Tacaíochta COSI, nó tríd an bplé a chuíchóiriú do COSI. 

Saincheisteanna a dteastaíonn tuilleadh treorach ó COSI ina dtaobh, nó saincheisteanna de chineál 

straitéiseach, cuirtear faoi bhráid COSI iad lena bplé47.  

                                                 
45 WK 10909/21 INIT 

9. CONCLÚIDÍ 

Le linn na tréimhse tuairiscithe, bhí COSI tiomanta i gcónaí dá ról lárnach maidir le háirithiú 

go ndéantar an comhar oibríochtúil maidir leis an tslándáil inmheánach a comhordú, go gcuirtear 

chun cinn é agus go neartófar é laistigh den Aontas. Lean COSI de bheith ag gníomhú mar 

chomhlacht faireacháin, comhairleach agus cinnteoireachta, rud a chruthaigh sineirgí idir póilíní, 

custaim, gardaí teorann agus údaráis bhreithiúnacha chomh maith le gníomhaithe ábhartha eile. 

Thug sé aghaidh ar an dá théama chothrománacha, ar cuireadh tuilleadh béime ar a ról le linn 

phaindéim COVID-19 agus tríd an mbealach ina ndéanann forbairt theicneolaíoch athruithe ar 

earnáil na slándála inmheánaí de shíor, ach lean sé freisin den obair ar réimsí oibre a sainaithníodh 

roimhe seo amhail EMPACT a éascú agus a fhorbairt a thuilleadh agus an comhar oibríochtúil 

faoina choimirce.  

Leanfaidh COSI de ról tábhachtach a bheith aige i bhforbairt na ndúshlán laistigh de shlándáil 

inmheánach an Aontais agus sna freagairtí is gá a thabhairt orthu i ndáil le go leor ábhar a thitfidh 

faoin gcéad fhoireann trí Uachtaránacht eile (An Fhrainc, Poblacht na Seice agus an tSualainn). 

IARSCRÍBHINN I – GIORRÚCHÁIN 

• IS: an intleacht shaorga 

• AIA: an Gníomh um an Intleacht Shaorga 

• AML: frithsciúradh airgid 

• CFT: maoiniú sceimhlitheoireachta a chomhrac 

• CHSGanna: comhspriocanna cothrománacha straitéiseacha 

• CIVCOM: an Coiste um Ghnéithe Sibhialtacha den Bhainistíocht ar Ghéarchéimeanna 

• COSI: an Buanchoiste um an gComhar Oibríochtúil sa tSlándáil Inmheánach 

• Grúpa Tacaíochta COSI: Grúpa Tacaíochta an Bhuanchoiste um an gComhar Oibríochtúil 

sa tSlándáil Inmheánach 

• CBSC: an Comhbheartas Slándála agus Cosanta 

• CT: an fhrithsceimhlitheoireacht 

• SEGS: an tSeirbhís Eorpach Gníomhaíochta Seachtraí 

• EMPACT: an tArdán Eorpach um chomhar ildisciplíneach i gcoinne bagairtí coiriúla 

• EMSC: an Lárionad Eorpach in aghaidh Smuigleáil Imirceach 

• ENISA: Gníomhaireacht an Aontais Eorpaigh um Chibearshlándáil 

• EU CTC: Comhordaitheoir Frithsceimhlitheoireachta an Aontais Eorpaigh 

• EU SOCTA: Measúnú an Aontais Eorpaigh ar Bhagairt na Coireachta Tromchúisí agus 

Eagraithe 

• FTFanna: trodaithe eachtracha sceimhlitheoireachta 

• G-MASP: plean straitéiseach ilbhliantúil ginearálta 

• HVGanna: deontais ardluacha 

• HVTanna: spriocanna ardluacha 

• IP: maoin intleachtúil 

• CSI: an Ciste Slándála Inmheánaí 

• JADanna: Laethanta Gníomhaíochta Comhpháirtí 

• Comhairle CGB: an Chomhairle Ceartais agus Gnóthaí Baile  

• LEA: údaráis forfheidhmithe dlí 

• LEWP: an Mheitheal um Fhorfheidhmiú an Dlí 

• LVGanna: deontais ar luach íseal 

• MASPanna: pleananna straitéiseacha ilbhliantúla 

• MTIC: calaois laistigh den Chomhphobal arna déanamh ag trádálaí atá ar iarraidh 

• NECanna: comhordaitheoirí náisiúnta EMPACT  

• NPS: substaintí sícighníomhacha nua 

• OAPanna: pleananna gníomhaíochta oibriúcháin 

• OC: coireacht eagraithe 

• OCGanna: grúpaí coireachta eagraithe 

• PAD: doiciméad beartais comhairleach 

• CPS: an Coiste Polaitiúil agus Slándála 

• CFS: Córas Faisnéise Schengen 

IARSCRÍBHINN II - BILEOG EOLAIS GHINEARÁLTA EMPACT - PLEANANNA 

